
La dektrian jaron la vastaj amasoj da laboruloj en la lando de l’Sovetoj, kun la laborista avangardo en la unuaj batalvicoj, klopodas en la defendo de la ruĝaj limoj kaj en la konstruado de la nova vivo. Sur la plej malfacila etapo, kiun nun travivas en sia kolosa fortostreĉo la heroa proleta armeo, la laborulaj amasoj portas grandegajn oferojn: la lastaj groŝoj estas elspezataj por la febra, freneza konstruado, nekredeblaj penoj estas farataj por tio, ke oni povu masoni por eterne la plej firman armobetonan fundamenton de la gracia, giganta palaco de l’komunismo; la homoj, forskuintaj la potencon de la landsinjoroj kaj potencon de l’kapitalo, preferas suferi kruelan ĉiomankon, fordonas la tutan valoregan sukon de sia vivo hodiaŭ, nur por elradike transformi la tutan ekonomion, ĝis ties ekstremaj profundaĵoj, kaj por anstataŭi la arkaikan, lignan, fuŝaspektan, rustiĝintan teknikon per brila sistemo de metalaj maŝinoj, dank’al kiuj morgaŭ oni povus pli produkti, pli bone, pure kaj racie vivi. Kaj ĝuste, nun kiam la amasoj da laboruloj kun penegoj, kun konvulsia streĉo de ĉiuj muskoloj prilaboras la pezajn ŝtonblokojn de sia nuntempo, el kiu ili konstruas la estonton, kiam – malgraŭ la unuopaj malprosperoj kaj interrompo – ili jam venis malproksimen en sia ĉionengluta laboro, – ĝuste nun ree komenciĝis la sovaĝa bakhanalio de la translimaj malamikoj. La romaj kardinaloj kaj kartvelaj monfalsistoj, generaloj de diversaj staboj kaj pastroj de diversaj dioj kaj eklezioj, la anglaj lordoj kaj francaj uzuristoj, la usonaj dikmonujoj kaj episkopoj de l’ anglikana eklezio, la senatoroj el Washington kaj svedaj dukoj, profesoroj kaj ŝikaj amvendistoj, policaj detektivoj kaj la plej sankta roma papo mem, la anstataŭanto de l’ apostolo kaj dio, la senpekeca princo de l’eklezio – ĉiuj ili predikas la “veran spiritan krucmiliton de la civilizacio kontraŭ la barbareco”, kiel bigote sin esprimas, ŝmacante pro la besta ĝuo, la gazeto de la faŝistaj kaptranĉistoj “Popolo di Romo”. Ĝuste al la faŝistoj konvenas tiu ĉi nobla pozo.
Ĉu tuta kontraŭrevolucia kankanado, tiu ĉi kanibala hurlado de l’ laikaj kaj sacerdotaj hienoj, akompanataj per tintado de l’ spronoj, raslado de l’sabroj, sonoretado de l’incensiloj – estas la “morala” preparo por la invado kontraŭ USSR. Levu vin kontraŭ la bolŝevika lando, princoj, reĝoj. Donu la sonoran metalon, kleraj bankistoj kaj industriistoj! Preparu dinamiton, majstroj de l’milita gildo! La monfalsistoj estas en danĝero! La nafto estas en danĝero! La merkatoj estas en danĝero! La kapitalisma propraĵo estas en danĝero! Dio estas en danĝero!
Estimataj sinjorinoj kaj sinjoroj, siroj kaj grandmoŝtuloj! Per tiu ĉu hurlado vi ne timigos nin. Sed ne ofendiĝu, se ni, antaŭ la popolaj amasoj, senvualigos vian vizaĝon kaj la nigran rikanon de viaj rabemaj dentoj. Ĉu vi ne ŝatus forpreni la belmienajn maskojn de viaj ne tro agrablaj vizaĝoj? Do ne ofendiĝu, se ni forŝiros ilin kaj se kelkaloke (kie algluiĝis la maskoj) povus vundiĝi ankaŭ via malvarma haŭto.

Aĉa gazeteto, havanta la titolon “Rigasсhe Rundschau” (N 33, de 10/II, 1930), reeĥante la epistolon de la plej sankteca Pio, parolas pri tiu ĉi malsaĝebabila, sed samtempe milita dokumento, kiel pri “longe atendita granda ofensivo de la katolika eklezio kontraŭ la pagana bolŝevismo kaj bolŝevika Rusio” (“Lang erwartete grosse Offensive der katholischen Kirche gegen den heidnischen Bolschewismus und gegen bolschew. Russland”). La ofensivo komenciĝis, kiel ĝenerala atako tra la tuta fronto ĝuste per tiu ĉi militdeklaro, kvankam la maljunulan manon gvidis fortoj multe pli potencaj ol la vivanta roma arkeologia raraĵo, prenita en ties vera signifo. La plej kristana patro, – volu vidi, – estas tre ĉagrenita pro la “persekuto de l’religio” en USSR. Li rememorigas, ke jam en la jaro 1922, antaŭ la Genova konferenco, li proponis al ĉiuj ŝtatoj, ĉeestintaj la konferencon, fari komunan deklaron, ultimatumon por la soveta registaro: ties agnosko povus okazi nur kontraŭ la reciprokaj “respekto de la konscienco, libereco de l’kultoj kaj de ekleziaj bienoj” (“il rispetto della conscienza, la libertà dei culti e dei beni della Chiesa”) (Laŭ “Stampa” de 9/II, 1930). Ho ve! –tiel priparolas li – la ŝtatoj min ne atentis! Ili preferis la teraĵon al la ĉielaĵo. Kaj nun venis la horo de l’pago. Skrupule kolektante de la paĝoj de l’malicanta bulvarda gazetaro la elpensitajn sangajn teruraĵojn, per kiuj la trompuloj nutras ĝiskreve la herdojn de l’burĝuloj, la papo bilanckalkulas la viktimojn, benas siajn batalantojn, malbenas la “persekutantojn de l’ religio” kaj eĉ levas sin ĝis la kapturnigaj altaĵoj de l’ historia patoso. Kaj kial ne! “La organizintoj de l’ateisma propagando kaj de la ateista fronto volas antaŭ ĉio malmoraligi la junularon (pervertire la gioventà), eluzante ties naivecon kaj malspertecon”. Ili, ĉi krimuloj, anstataŭ eduki la junularon en la spirito de l’scienco kaj civilizacio, en spirito de l’honesteco kaj justeco, kiuj “ne povas prosperi kaj flori sen religio”, organizas la junularon je ateistaj unuiĝoj, semas “la moralan, kulturan kaj eĉ ekonomian malprogreson”, kondukas malhumanisman propagandon, infektas ilin per ĉiuj malvirtoj, per malbonporta materialismo, devigas la infanojn denunci siajn gepatrojn, aranĝas blasfemajn karnavalojn, devigas homojn abdiki la religion, kaj se iu ne abdikas, de tiu oni forprenas la pankartojn, loĝejon ktp.
Tie ĉi la fantazio de l’papo ricevas vere diecan diapazonon: li elpensas tiajn teruraĵojn, pro kiuj stariĝas la haroj. Kaj logika postsekvo de tuta tiu surŝmirado, finalo de l’minaca papero, estas la laŭta alvoko, kiu devus sonori kiel trumpeto de l’apokalipsa ĉefanĝelo, estro de l’ĉiela militistaro, batalanto, juĝanto kiu jam nepre “poluros” la centrejon de la materialisma infekto – la monstran ruĝan landon, kie ne ekzistas la kronoj nek princoj kaj kie eĉ la kulakoj sin sentas tiel, kvazaŭ oni bakus ilin sur ardantaj karboj.

Imitante la regulojn de l’eŭropa civilizacio, ni petos antaŭ ĉio la civitanon papon montri la dokumentojn, kiuj identigas lian personon. Do, viajn paperojn, viajn historiajn paperojn, monsinjoro!

Ĉe la prafontoj de l’papa belpieco, kiu vidis jam diversajn fazojn de l’evoluo, kuŝas kelkaj malpuraj kaj friponaj trompaĵoj. En la tempo de l’papo Stefano II, por la milita helpo kontraŭ la longobardoj, la reĝo Pipino la Mallonga donacis al la princo de l’eklezio la “eklezian regionon”. Sed en la sama tempo oni faris falsan dekreton, kiu transformis ĉi tiun komercan kaj samtempe sangan kontrakton je la “donaco de Konstantino la Granda”. Tio – koncerne al la problemo pri la origino de l’papa tera posedaĵo. En la mezo de IX jarcento aperis en la dia mondo, kaj estis kun granda fervoro cirkuligita, la tuta fasko da falsaj dokumentoj kaj en ties nombro la tiel nomataj “pseŭdoisidoraj dekretalioj”. Ĉi tiuj falsigitaj kodeksoj asertis, ke papo estas – ne pli kaj ne malpli – sed “estro de l’tuta mondo” (caput totius orbis). La impertinenta falsaĵo estis malkaŝita, kiel falsaĵo. Sed en la historio de l’papismo ĝi estas “sankta dokumento”. Tio – koncerne al la historia pasporto de l’civitano papo.
Estas do evidente, ke jam en la elirpunktoj de l’papisma ekzistado kuŝas sango kaj kotaĵo, milito kaj falsaĵo, kiuj ĵetas siajn radiojn tra la tuta sekvinta evoluo de tiu ĉi malluma institucio.

La papismo, kies heroldo sin deklaras la respekteginda militanto de l’sankta trono, havas ne nur la konjunkturajn dokumentojn, en kiuj pulsas la aktualeco de l’tago. La plej sanktecaj patroj kreis por si ĉioampleksan skolastan teorion, kies rustiĝintaj feraj ringegoj kunpremas la kompatindajn cerbojn de ĉiuj servistoj de l’ katolika eklezio. Tiu ĉi teorio estis formuligita jam en la fino de l’ XIII jarcento de fama Tomaso de Aquino, verkinta la “Enciklopedion de teologio” (“Summa theologiae”). Jam en la encikliko de papo Leono la XIII, datita la 4-an de aŭgusto de la j. 1879, la instruado de la teologio de Tomaso estis nepre deviga por ĉiuj sacerdotoj. Ĝi estas la plej bone ellaborita programo de l’papismo. Kaj kion ni trovas en tiu ĉi erudicia enciklopedio, rilate la tolerecon, liberon de l’konscienco kaj ceterajn bonaĵojn pri kiuj tiom zorgas la nun bonfartanta Pio? “La herezo estas peko, por kiu la kulpa ne nur devas esti eksigita el la eklezio, sed eĉ forigita el tiu ĉi mondo pere de morto”. Jen la ĉefa ordono de l’papismo. Nature, la nunaj papoj havas jam mallongajn manojn: ilia iama gloro tre malgrandiĝis, la pavan voston elpinĉis la maljunulineto-historio tre rimarkeble. Sed kiam tiu ĉi konsumiĝinta vampiro provas ree eligi siajn ungegojn, kiam li sin apogas sur la dume potencajn fortojn de imperialistaj mortiguloj, kiam li surmetas la maskon de toleremo, oni devas rememori lian ekzekutistan ordonon: la herezulo (tio estas persono, kiu ne estas sklavo de papo) devas esti “forigita el tiu ĉi mondo pere de morto”!
“La ago” tamen antaŭis ankaŭ tie ĉi “la vorton”. La papo Pio XI verŝajne tute perdas la memorkapablon, kiam oni ekparolas pri “la teorio kaj praktiko” de la sankteca trono mem. Oni devas esti vere pruvita bigoto, hipokrita de la kapo ĝis kalkanoj, por aperi publike kun mielportaj kaj samtempe mensogaj epistoloj, similaj al la lasta verko de la papo, havante post si ŝarĝon de senkomparaj krimoj: ja, la krako de l’ostoj, la antaŭmortaj stertoroj, odoro de l’bakita homa karno, haladzo kaj fiodoro de l’ punŝtiparoj, la ĝemoj de l’ torturatoj – ili plendkrios al la ĉielo tra jarcentoj. Ja, ne povas foriri la pastroj, kun ties inkvizicio, kun ties jezuitoj, kun la “krucaj militoj”, kun sovaĝaj amasaj ekstermadoj de la “herezuloj”, kun la monavideco, malĉasteco, sinvendo, intrigoj – ne povos ili foriri de la senpartieca juĝo de l’ historio!

Via plej luma alteminenco! Ĉu vi ne bonvolus rememori la decidon de via koncilio en Reims, en la jaro 1157, la decidon, laŭ kiu oni ordonis “en la plej humana”, “plej kristaneca” maniero, kun “plena respekto de la konscienc-libereco” ke oni stampu la vizaĝojn de herezuloj per ardigita fero? Ĉu vi ne bonvolos rememori la saman decidon de via sankta koncilio en Oxford, en la jaro 1166? Ĉu vi ne rememoros la decidojn de la koncilio en Lateran, en la jaro 1178, kiam estis (en la j. 1181) proklamita “kruca milito” kontraŭ ĉiuj mlamikoj de l’eklezio, kaj kiam por la amasa ekstremo de la “herezuloj” via papa bruteca moŝto absolvis la pekojn por tutaj du jaroj anticipe? Ĉu vi ne rememoros la tiel nomatajn “Etablissements” de Ludoviko la Sankta el la jaro 1270, kun artikolo, kiu kondamnis la “herezulojn” al morto per bruligo? Ĉu vi ne rememoros la kodekson de la reĝo Frederiko la II (ties dekretojn el la j. j. 1220, 1239), kiu sin bazis sur la decidoj de la koncilio de Lateran, la kodekson, kiu metis la herezulojn ekster la leĝo kaj ĉiujn “kunkrimulojn”, “defendantojn”, “pledantojn” kondamnis por eterna ekzilo, kiu ordonis konfiski iliajn propraĵojn kaj barbare detrui iliajn domojn? Ĉu vi ne volus rememori la decidon de la koncilio de Narbonne en la jaro 1229 kaj tiun en Albi, laŭ kies decido ĉiuj knaboj pli ol 14-jaraj kaj knabinoj pli ol 12-jaraj devas denunci pri ĉiuj kaj ĉiu? (Jen kie sin kaŝas la fonto de viaj mensogaj kalumnioj, la plej sankteca patro, kotraŭ la sovetlando kaj kontraŭ ĝia junularo!). Ĉu vi ne trovos ebla rememori, ho maljunulo hipokrita, la decidojn de la koncilio en Narbonne, el la jaro 1244, laŭ kiu la laika juĝisto, prokrastanta verdikti la morton de la herezulo, devis esti mem mort-ekzekutita? Ĉu ne rememoros vi la decidojn de la koncilio de Konstanco (1418), kiu bruligis Johanon Hus kaj kiu decidis “puni per la fajro”, t.e. bruligi sur ŝtiparo ĉiujn adeptojn de Hus (“puniantur ad ignem”)?
La katolika eklezio trapasis kun la fajro kaj glavo preskaŭ ĉiujn landojn de Eŭropo. Pli ol tio, ĝi etendis siajn tentaklojn tra la tuta mondo, ĝi traflugis kiel manĝavida akridaro, ĝi ĉie sin montris inspiranto de la koloniaj masakroj, vera mortigisto de la popoloj, des pli abomena, ke la sangajn orgiojn de l’komercista kapitalo ĝi ŝirmis per la vortoj de la “amo kaj kompato”. Sed el kio devenas tiom malica militemo? Ĝi estas facile klarigebla. La plej sanktaj patroj batalis per fajro kaj glavo kontraŭ la “herezo” tial, ke – kiel diras tre modera kaj tre bonintenca esploranto en la historio de la inkvizicio, kaj ne iu bolŝeviko, sed virtoplena usona librovendisto G.Ch. Lee – kun tre maloftaj esceptoj la “sinjoraj klasoj preskaŭ ne partoprenis la originon de la herezoj”.  (G.Ch. Lee. –Historio de la inkvizicio –pĝ. 39). La herezuloj estis la sociaj malsuproj, kamparanoj, metiistoj, submajstroj, malriĉularo. Iliaj plej bonaj, plej kuraĝaj, noblaj reprezentantoj, kiuj multfoje venis eĉ ĝis la vere komunismaj ideoj, virece iris al la ŝtiparoj kaj iliaj heroaj mortoj lumos por eterne kiel helaj torĉoj al la vera, efektiva homaro. Kaj la papaj ŝakaloj, de la etaj servantoj de l’inkvizicio, spionoj, stafedistoj, denuncistoj, “bravi” kaj ĝis la “grandaj inkviziciistoj” kaj la generaloj “de la jezuita ordeno”, episkopoj kaj papoj mem, restos en la koroj de la homaro kiel abomena rememoraĵo pri la masakroj de l’historia barbareco. Ja, ne sen senco unu el la plej grandaj sektoj de “herezuloj” oni nomis “cathar-oj” (laŭ la greka: puraj, senpekaj), aŭ “bonaj homoj” (“boni homines”) kaj la papajn denuncistojn de ĉiuj rangoj oni nomis “cazzagazzari” t.e. ĉasistoj de la “cathar-oj”.
“La plej sankta inkvizicio”, kies nomo fariĝis malamata, insulta vorto, tiu potenca instrumento en la manoj de la papoj, ellaboris rafinitan sistemon de moralaj kaj korpaj torturoj; “la provo per akvo”, estrapado, kvarpartumo, bruligo sur ŝtiparo (aŭtodafeo), ĉirkaŭligo de la kolo de l’viktimo per pulvoplena sako (jen la teknika apliko de la invento de pulvo!), t.e. kombinaĵo el bruligo kaj eksplodo; la respektivaj feraj, ŝtalaj kaj lignaj akcesoraĵoj – ho, per kia nigre-sanga abomeno odoras ĉiuj ĉi piecaj agoj de la modestaj eklezipatroj! Kaj nun la papo publike defendas la “liberecon de la konscienco”. Li verŝas la krokodilajn larmojn pro la neekzistantaj kruelaĵoj en “Rusio”, dum ĉiu ŝtono de la roma pavimo, la kampoj kaj urboj de Francio, Hispanio, Italio kaj Germanio kaj de multaj aliaj landoj estas humidaj pro la sango, verŝita de la papoj, nigriĝintaj pro la fumo de l’ŝtiparoj, dronas en la morala haŝiŝo de la venenaj haladzoj de la katolika eklezio! Li, eĉ momenton ne ekruĝiĝinte, kuraĝas defendi la “kulturon kaj civilizacion” – la sciencon; li, papo, la estro kaj supera pastro de tiu organizaĵo, kiu bruligis sur ŝtiparo Ĝiordaon Bruno, morte torturis Campanella-n, metis post la karceran kradon la grandan Galileon kaj sufokis ĉiun kaj ĉion, kio staris sur la vojo de la roma absolutismo!
La jezuita ordeno, tiu ĉi elektita kohorto de la “militanta eklezio” (“ecclesiae militantis”), post la inkvizicio estas la plej grava armilo de la papisma politiko. Ĝi sin entrudis ĉien, de la registaroj ĝis la lernejoj. Iun tempon ĝi disvastigis sian postkulisan potencon tra ĉiuj landoj de la mondo. Sed ĉu la nomo mem: jezuito ne fariĝis vorto malhonora, moka titolo, nomo malŝatata? La historiisto de jezuitismo, tre favore ĝin rilatanta, G.Böhmer, montras la socian esencon de la ordeno, kiam li parolas pri ĝi: “Ĝiaj vicoj komencas sin plenigi per individuoj el la medio de aristokrataro de l’potenco, riĉeco kaj klereco; nature ke inter tiuj elektitaj (! N.B.) elementoj de la socio la ordeno trovas la ĉefan subtenon… La popolo nenie ŝatas ĝin, kvankam en ĉiuj lokoj, kie la ordeno enradikiĝis, la popolo permesas blinde sin gvidi per kondukiloj” (G.Böhmer, “Jezuitoj”, Moskvo, 1913, pĝ. 163). Ĉi tiuj “kondukiloj” ofte estis tiaspecaj ke ili per blokoj suprenlevis la popolajn idojn al la plafono, kun elartikigo de la brakoj kaj piedoj: “la elektitaj elementoj de la socio”, “la aristokrataro de la potenco, riĉeco kaj klereco” ja scipovas instrui la “popolaĉon”. Sed se “laŭekstere” la “societo de Jezuo” iris paŝ-al-paŝe kun la “plej sankta inkvizicio”, en tiu senco, ke ĝi per la bruligo de la herezuloj montris la limojn de sia konfesia toleremo, en ĝia interno la teoriuloj, kaj unuavice ĝia fondinto Ignaco de Loyola, treege “profundigis” la problemon. Ili levis la ideologian prostituismon mem kaj senprincipan flataĉon ĝis la plejsupro de la ideologia principo. Ili konstruis la organizaĵon, kies membroj konsideris la abdikon de siaj propraj konvinkoj sia plej alta virto kaj sia plej alta – permesu tion diri – morala devo. Estas rajte dirite, ke en la mondo ne ekzistas iu malnoblaĵo, kiu ne trovus sian ideologian pravigon. La reĝo de la jezuitoj – Loyola, evoluigis specialan teorion de disciplino, “la disciplinon de kadavro”; ĉiu membro de la ordeno devis obei al la pli altranga “kiel kadavro, kiun oni povas turni en ĉiujn direktojn, kiel bastono, kiu obeas ĉiun movon, kiel globo el vakso, kiun oni povas transformi kaj tiri en ĉiujn direktojn”…  Tiu ĉi kadavro distingiĝas laŭ la tri gradoj de l’perfekteco: subobeiĝo de ĝiaj agoj, volo kaj prudento. Kiam estas atingita la lasta grado kaj la homo anstataŭas sian penson per nuda obeemo, abdikante siajn konvinkojn, tiam ni havas la kompletan cent-procentan jezuiton. Tiu ĉi ĝenerala “kadavriĝo” kiel organiza kaj ideologia principo de la ordeno, kondukis al tia stato de l’aferoj, ke eĉ la jezuitoj mem komencis paroli ribele kaj en la fino de la XVI jarcento unu el la teoriuloj de tiu ĉi ekribelo, Mariana, skribis pri la interna stato de la ordeno en sia libro “Pri la malsanoj de la societo de Jezuo”: “La monarkio (kompreneble la monarkio de la ordeno. N.B.) pereigas nin ne pro tio, ke ĝi estas monarkio, sed tial ke ĝi ne estas sufiĉe limiĝita. Ĝi estas rabia apro, kiu ekstremas ĉion, tra kio ĝi pasas”. Tamen “la rabia apro” daŭrigis sian detruan laboron, ĉar sur la papa trono, kun malmultaj esceptoj, sidis alia “rabia apro” kies kojnodentoj estis pli fortikaj ol tiuj de la “praepositus generalis” de la jezua ordeno! Ne estas mirinde, ke ĉe similaj “senprincipaj principoj” la trompo, ruzo, insido, ponardo, veneno, perfido, rafinita sistemo de kalumnio, nomata la kazuistiko, sadisma torturo ĉe la juĝesploro, hipokriteco, ĉiuj rimedoj, sen iuj esceptoj, floris per abunda florado en la vinber-ĝardeno de la Sinjoro.
Kaj tiun spiritan prostituismon, ĉi tiun ideologion de perfidaj kastritoj kaj pederastoj, ĉi tiun kloakaĵon vi, la plej sankteca Pio, nomas “kulturo kaj civilizacio”!

Estas ja la bolŝevikoj, kiuj – vidu – malmoraligis la junularon, kiam ili batalas kontraŭ la konceptoj, kvazaŭ vino estus transformebla je la sango de dio, kiun oni devas ŝmactrinki el la oraj kalikoj, malsekigante la gorĝon post la engluto de la dia karno, per la sama maniero transformita el la pano.

Estas la bolŝevikoj, kiuj batalas kontraŭ la scienco, kiam ili, anstataŭ la sakramentoj de la transformo de pano kaj vino je karno kaj sango, instruas la periodan sistemon de Mendeleev, aŭ la teorion de elektronoj.

Kaj sendube la romaj papoj kaj inkviziciistoj tre zorgis pri la scienco, bruligante Ĝiordanon Bruno.

Estas la bolŝevikoj, kiuj malmoraligas la junularon, levante ĝin al la batalo kontraŭ la mezepokaj superstiĉoj. Kaj estas la romaj papoj kaj inkviziciistoj, kiuj “edukas” la junularon per ĝenerala kadavrigo kaj per la doktrino pri nepekebleco de la romaj dalajlamaoj. Ĉu ne tiel estas, beata maljunulo? Ĉu ne tiel estas, ho mumio sur la trono, putraĵo de nia tempo, putraĵo, kiu dume ĉiam infektas la mondon per sia fetora, venena spiro?

La bolŝevikoj instruas al la junularo malvirtojn! Kaj la ĉefa “malvirto” estas materialismo, dume la honesteco kaj justo ne povas prosperi sen religio. Tiel diras la papa epistolo. Ni jam vidis, kion valoras la “honesteco” kaj “justo” de la papa kurio. Sed vane Pio mencias la malvirtojn. Ĉar ekzistis diversaj historioj, sed en la historio ne ekzistis “historio” pli malvirta, ol la “historio” de la estimindaj romaj paŝtistoj. Kaj ne ofendiĝu: vi, sinjor’ prokuroro en tiu rilato ricevos centoblan rekompencon!

Ni komencos en tiu ĉi fakto per kelkaj ĝeneralaj tezoj de la papisma teorio. De tiu vidpunkto vere miriga estas la doktrino pri la “trezorejo de la bonaj agoj” (thesaŭrus bonorum operum) de Kristo kaj de liaj sanktuloj. Kristo kaj la sanktuloj ŝparis amason da bonaj agoj kaj la ŝlosilo por tiu ŝparejo troviĝas en manoj de la papo. Papo do havis kvazaŭ iun kurantan konton: li transvalorigas la tutan kvanton da “bonaj agoj” je oro kaj kontraŭstarigas al ili la pekojn de la paŝtatoj, kiuj ankaŭ estas valorigitaj pere de la oro, sed kun minusa signo. Se iu pekulo volas amortizi siajn pekojn, li pagas al la papo donaĵon je kelkaj ormoneroj, kaj la papo por tiu ĉi prezo vendas la respektivan kvanton da bonaj agoj el la “trezorejo”, kiuj amortizas la pekojn de la krimulo. Tiu ĉi komerca intertrakto, kie la bonaj agoj de Kristo estas pesataj sur la pesilo de la avida uzurulo kaj la papo ludas rolon de entreprenema komercisto, sin esprimis en la granda praktikado de la tiel nomitaj indulgencioj, aŭ la dekretoj, absolvantaj la pekojn. La komizoj kaj agentoj de la papo komercis per tiuj dekretoj. Centraj kaj filiaj oficejoj, vojaĝkomizoj, abomena komerco, rabo, la duagradaj indulgencioj, aĝioto, – ĉu tio ne estas la plej abomena el ĉiuj abomenaj bildoj? Kaj ĉu ĝi ne estas kreitaĵo de la malpuraj manoj de la papo? La agoj de Kristo estis vendataj. La riĉuloj povis aĉeti la amortizon de siaj pekoj. La episkopaj postenoj ankaŭ estis vendataj. Pli ol tio, oni vendis la “sakramentojn”, la plej mistikan, la plej sanktan esencon de la kristana kulto. Ĉu vi nenion scias, ho la plej sankteca, pri la institucio de “oblatio” pri tiu aĉetpago, sen kiu iutempe la kredanto ne povis ricevi la komunion? Ĉu vi ne konas la sentencon de Petro Cantor, ke la pastroj estas malpli bonaj ol Judaso, vendinta la korpon de Kristo por tridek denaroj, ĉar “ili tridekfoje en unu tago vendas Kriston… por unu denaro”? Ĉu vi nenion scias pri la simonio, ĉu vi forgesis la nepotismon, en kies epoko la papoj instalis kiel episkopojn siajn parencojn kaj prostituemajn, malvirtajn knabojn, mokaĵojn de la strato, nur tial ke tiuj homoj estis objektoj de ilia malpura volupto? Ĉu vi ne scias, ke ĝuste la papa Romo estis plantejo por la prostituado kaj ke, ekzemple, la statistiko de la j. 1490 kalkulis en ĝi por la 100 000 enloĝantoj ĉirkaŭ 7000 da “puellae publiccsae” (publikulinoj)? Ĉu ne en la papa Avignon originis la kurtezanino, tiu tipo de la rafinita kortega prostituistino? Ĉu ne pri la avinjona papa kortego oni parolis, ke tie ekzistis “academies des femmes aimables” (“akademioj de amindaj sinjorinoj”), de la sinjorinoj, kiuj estas laŭnome konataj al la historiistoj? Ĉu vi aŭdis pri la dungitaj amvendistinoj, kiuj priservis la rafinitajn bezonojn de la papoj Skisto la IV, Aleksandro la VI, Leono la X? Ĉu ne la plej sankteca patro Paŭlo la II (1464-1471) enkondukis la bakhanaliojn en la kortegan papan ceremonion? Ĉu vi nenion aŭdis pri la fama Laterana karnavalo de la papo Leono la X, okazinta la 11 de aprilo de la j. 1513, kiam unu sola tago kostis 100 000 dukatojn, kiam ĉiuj konfitaĵoj, ĉiuj plezuroj, ĉiuj malvirtoj, la tuta voluptaĵo, tuta lukso estis mobilizitaj por la sankta (ha! ha! ha!) princo de la eklezio? (Vidu: Sombart. Luxus und Kapitalismus).
Ĉu estis refutitaj la flamaj linioj de la samtempulo, la fama humanisto Ulrich von-Gutten, lia verko, “Vadiscus, aŭ la roma triunuo”:

“Vadiscus aldonis: Tri aĵoj ofte estas renkonteblaj en Romo: voluptaj plezuroj, luksaj vestaĵoj kaj trofiereco.

Erngold: Jes! Tie ĉio ĉi estas moda. En Romo, tamen ne nur oni sin donas al la voluptaĵoj, sed ankaŭ penas multspecigi ilin kaj elpensas mirigajn, eĉ monstrajn metodojn de volupta ĝuo, tiel ke la antikvaj “spintrioj” neniel povus esti kun ili kompareblaj. La plej simplajn voluptajn ĝuojn, konvenajn laŭ la naturo, ili eĉ principe malŝatas, nomante ilin kamparane krudaj. Tial en Romo estas tiaj voluptoĝuoj, ke ni hontas paroli pri ili”.

“…Vadiscus diras: Pro tio do troviĝas en Romo en superkvanto tri aĵoj: antikvaĵoj, veneno kaj ruinaĵoj. Al tiuj vortoj mi (t.e. U.von-Gutten. –N.B.) aldonis: tri aĵoj estas elpelitaj de tie: simpleco, modereco kaj virto. Poste sekvas la triaĵoj: per tri aĵoj oni komercas en Romo: per Kristo, pastraj postenoj kaj virinoj… tri aĵoj estas multvaloraj en Romo: virina beleco, bonrasaj ĉevaloj kaj papaj dekretoj”.

Kaj plue:

“Gutten: Pri tri aĵoj sin okupas la senokupituloj en Romo: promenoj, adulto kaj festenoj”.

“Erngold: Jes, tie oni faras nenion alian, ĉar tiuj, kiuj ne estas senokupaj, skribante, pripensante, flatante, aspirante, petante – trompas, mensogas, faras falsan ĵuron, perfidas, ravas, ŝtelas, adultas, delogas”.

Kaj plue, speciale pri la papoj mem:

“Se ili (la papoj – N.B.) mortigas la animon, do pro kio estas al ili konvena la nomo de la anstataŭantoj de Kristo? En kio kuŝas la simileco de ilia institucio? Li  iam diris, sin turnante al Petro: “paŝtu la ŝafojn miajn”, kaj kion faras la pastroj? Ĉu ili ne kondukas al malsato la kristanojn, konsumitajn per la papa rabado, konstante forŝiras la haŭton kaj ĉe la tondado tondas sian paŝtitaron ĝis la karno”.

Kaj fine la ĝenerala karakterizo de la papa eklezio:

“…Sendube tiu ĉi eklezio konsistas el rabistoj, sakrilegiuloj, trompuloj, notarioj, episkopoj, krimaj je simonio kaj flatuloj de la roma ĉefpastro kaj eĉ ekskluzive el ili… Plue, ili (la papoj – N.B.), malsimile al Petro, ne rifuzas akcepti, la laikan potencon, sed kondukas pro la regnoj kaj potenco marajn kaj surterajn militojn, incitante la civitanojn kontraŭ ties regantoj kaj verŝas sangon kaj venenas per veneno”.

Tia estas vera, fakta vizaĝo de la papa trono. Sed tiu ĉi bildo tute ne elĉerpas la kompletan moral-politikan fizionomion de la papismo.

La papoj estis antaŭ ĉio avidaj kaj sangaj konkerantoj, kiuj ne tro elektis el la rimedoj por sufoki siajn malamikojn kaj duonamikojn. La historio de la papismo estas historio de senĉesaj militoj, komplotoj, diplomatiaj trompoj, vortrompaj trompoj, konspiraj mortigoj, sennombraj rabekspedicioj. Tiu ĉi feŭda barono, princo, imperiestro, celis konstante rondigi siajn regionojn kaj la “sanktaj devizoj” de la batalo por religio kristana, batalo kontraŭ la herezoj, batalo por la vorto de la vero ktp, estis nur abomena ŝirmilo por la tre prozaj aspiroj. La ĉiam plikreskanta pretendemo de la papoj, la procedo de la kresko de iliaj prenemaj manoj estis akompanata per la samtempa kreo de ĉiam pli novaj teorioj “laŭ-kristane” asertantaj la ĉiam pli novajn gradojn de la potenco de la roma ĉefpastro. La batalo kontraŭ herezoj estis akompanata per konfiskoj… por la papo. La batalo kontraŭ la “malamikoj de la eklezio”, ĝenerale rondigis la terposedaĵojn de la papo. La batalo kontraŭ la princoj, spitantaj la troan avidemon de la sankteca trono, ĉe la eventuala venko, vastigis la teritoriojn de la papo. La batalo por “la sankta tero, batalo por la kolonioj (sub devizo de la batalo por la kristana religio) vastigis la impostan teritorion de la papo. Kaj ĉio ĉi estis fiksita en la dogmo pri aparta, privilegia stato de la roma ĉefpastro. La rabado, milito, murdado estis ŝmirataj per grasa sanktoleo de la dia graco, kio estis speciale facile farebla, ĉar la ŝlosiloj por la skatolo, entenanta ĉi gracon, troviĝis ĝuste en la posedo de la plej sankteca patro mem.
Jam Gregoro la VII (1073-1085) starigis tezon, laŭ kiu la papo estas sinjoro de la tuta mondo kaj praktike aplikis ĉi tezon, deviginte la reĝon Henrikon la IV, antaŭ tio eksekliziigitan, veni al Canossa por penta peto pri indulgo. Inocento la II (1198-1216) konkretigis la tezon de Gregoro VII, espriminte la ideon de la papa potencamo per formulo, laŭ kiu la laikj reĝoj estas nur vasaloj de la papo, kaj la papo mem, kiu vere ne superas la Sinjoron Jezuon Kriston, tamen sendube estas pli alta ol iu en la homaro. Bonifacio la VIII diris, ke la papo devas teni en siaj maoj, ne nur spiritan glavon, sed ankaŭ la laikan t.e. li metis sur la “principan” altecon la problemon de la milito, kiel metodon de la kristana kontraŭago. Se la papo Inocento la II-a asertis, ke la elekto de la imperiestro devas dependi “principialiter et finaliter” (principe kaj fine) de la roma kurio, ĉe la koncilio de Tridento (1563) la papo estis metita eĉ super la universalaj koncilioj, kaj la 18 de julio de la j. 1870, ĵus antaŭ la Pariza Komuno, ĉe la sojlo de la XX jarcento, en la epoko de la triumfa demonstracio de la natursciencoj, estis starigita la dogmo pri la senpekeco de la papo!! Vere, tiu ĉi dogmo estis akceptita tiam, kiam la kaptemaj manoj de la papo estis jam je tri kvaronoj fortranĉitaj, sed karakteraj estas tamen la aspiroj de tiuj maljunuloj! Ni devas memori: ili, ĉi tiuj diaj oleŭmitoj, tuj sin transformas je bestoj, kiam la historia situacio permesas al ili eligi iliajn ungegojn… Ĉefepiskopo Petro de Blois (XIII jarc.) priskribis la episkopajn juĝistojn, kiel “vipurojn, superantajn per sia malico, serpentojn kaj baziliskojn”; Hildeber de Le Mans (vidu ĉe Lee) diris pri la papaj sanktuloj: “Ili komprenis kiel ŝtono, juĝis kiel trabo, ekflamiĝis kiel fajro; ili estas ruzaj kiel vulpoj, fieraj kiel bovoj, manĝemaj kiel minotaŭro”. Avidaj, escepte tre potencamaj kaj vantaj, la papoj kondukis la senĉesajn militojn ne nur kontraŭ la “eksteraj” malamikoj, ne nur kontraŭ la herezuloj, sed ankaŭ kontraŭ siaj vasaloj-episkopoj. Eĉ pli, en la historio estis epokoj, kiam en la sama tempo ekzistis kelkaj papoj, kiuj kun ekstrema krueleco, militis unu kontraŭ la alia per fajro kaj glavo. Tiel ekzemple, en la fino de la XIV jarcento, en Romo estis elektita unu sankta patro (Urban VI), en Avignon alia (Klimento VI) kaj post tio la institucio de la sankta Petro daŭre ekzistis en la disfendita stato. En la jro 1409 la koncilio de Pisa detronigis la ambaŭ papojn (Gregoron XII kaj Benedikton XIII) kaj elektis la trian (Aleksandron V), kies heredinto fariĝis Johano XXIII. La koncilio de Konstanco detronigis ĉiujn tri papojn kaj elektis Martinon V. La abomena interklaĉado, monstraj postkulisaj pertraktaĵoj kondukis al tio, ke iun tempon la tronon de l’ papo okupis iu lerta virino. Tio estis belega pratemo de la pli modesta aventuro el la “Historio de unu urbo” de Saltikov-Ŝĉedrin, tute konvena al la plej sankteca trono.
Inter la papoj estis ne nur krimuloj: estis la veraj majstroj de malpuraj aferoj, virtuozoj de la vortorompo kaj krimo. Siksto la IV (1471-1484) trompis siajn alianculojn, partoprenis la sekretajn mortigojn, incitis al la militoj, ekseklizianigis kaj ekzekutis la malamikojn, persekutante ilin kun iu senkompata malico. En la tempo de lia heredinto, Aleksandro la IV kaj pli poste ĉiujn terurigis la filo de Aleksandro, Cezaro Borgia. Li estis – kiel skribas la historiisto de la papismo Ranke, – voluptema kaj tute surŝmirita da sango. Romo tremis ĉe la aŭdo de lia nomo. Cezaro Borgia sentis kronikan mankon de mono kaj havis multajn malamikojn. Preskaŭ ĉiun nokton oni trovis en Romo murditojn. Ĉiu timis eĉ moviĝeti; ne ekzistis iu, kiu ne tremus, timante, ke ankaŭ lin minacas la danĝero. Kiun oni ne sukcesis forigi per forto, tiun oni venenis per veneno. (Vidu: L.Ranke. La romaj papoj. Vol. 1. pĝ. 41). “Ĉe ĉiu pli aŭ malpli signifa murdo oni supozis tuj, ke la venenajn atencojn partoprenas la papo” (Samloke). Cezaro Borgia mortigis sian fraton kaj dronigis lian kadavron en Tibro, mortigis sian bofilon, mortigis favoriton de sia patro, sin kaŝintan en la mantelon de lasta, buĉinte lin ĉe la vido de Aleksandro mem. Ne ekzistis iu krimo, por kiu Cezaro Borgia ne starigus rekordajn ciferojn.
Kaj jen tiu monstraĵo, eksternormalaĵo, tute inda ke oni metu lin en feran kaĝon kaj montru ĉie, kiel sovaĝan kaj sangavidan beston, estas nomita en la listo de la gloraj prasamtronuloj de Pio XI!

La malvirtaj kaj voluptemaj vivĝuistoj, sadismaj murdistoj similaj al cezaro Borgia, malicaj potencamuloj, kiel Siksto IV, rafinitaj bonvivuloj, por kiuj la sufoko kaj rabo estis nur piedestalo por la nekomparebla lukso, en iliaj kapricaj bizaroj, – simile al Leono X – jen kiu karakterizis la moralan (moralan!) fizionomion de la papismo. Kaj nun la pia Pio mem instruas al ni moralon, deklaras sin defendanto de la bonmoraleco, laŭdire ruinigata de la bolŝevikoj…

Jes! La “moralecon” de la papoj ni ruinigas! Nia junularo, kaj unuavice ties proletaj taĉmentoj, faros ĉion eblan, por ke neniam kaj nenie la tero nasku tiajn venene-monstrajn esceptajn tiranojn, kiel la Sikstoj, Leonoj, Cezaroj kaj Aleksandroj. “La moralismo” de la krudaj sufokistoj, la “moralismo” de la jezuitoj, la “moralismo” de inkviziciuloj, la “moralismo” de sadismuloj, la “moralismo” de erotikuloj, kiuj kreis la diigon de la “Virgulino Mario”, la “moralismo” de la ekzekutistoj, sufokantoj de l’ scienco, la “moralismo” de la malpuraj kazuistoj, avidaj uzuruloj – ho, estu ĝi trifoje damnita, tiu ĉi “moralismo”!

Ĝi estas “moralismo” de demonoĝintaj sklavposedantoj, “bestiĝintaj butikistoj”, kiuj nenion hontas, defendante “sian” (rabitan) posedaĵon, defendante la tutan malnovan mondon, el kies ĉiuj poroj “gutas sango kaj malpuraĵo”, atakante ĉion novan, rabante la subjugitajn, persekutante kaj nehome masakrante la vivajn fortojn de la homaro.

Grandan ludon kondukis sinjoroj papoj, la tutmondan ludon! Iliaj agentoj, iliaj patroj-jezuitoj, iliaj misiistoj, iliaj ambasadoroj spioniris ĉien: ili akompanis la rabistajn ekspediciojn de la hispanaj kaj portugalaj piratoj al Ameriko kaj Hindio, ili enŝteliĝis en Afrikon, Ĉinion, preparante la koloniigan sklavecon; ili uzis ĉiujn metodojn; ili rekte partoprenadis la masakrojn; ili bruligis kaj buĉis la tutajn vilaĝojn de la “paganuloj”; ili mem sin kaŝis sub la masko de duon-paganuloj (ekzemple kiel braminoj en Hindio), por ricevi la fidon de alikredaj homoj (la diskuto pri la tiel nomataj “ĉinaj” kaj “malabaraj” kutimoj), ili mensogis kaj sin ŝajnigis, ili levis la “krucajn militirojn” kaj komercajn rabajn ekspediciojn, alportante kun si malamon de la indiĝenoj kaj sifilison, pro kiu unuavice putriĝis kelkaj generacioj de la papoj mem.

En la malnovaj memuaroj de Baltazaro Sprengler, agento de la germana monda firmao de Welser (Augsburg), kiu estis partopreninta la portugalan ekspedicion de Almeida (1505), ni posedas bildan priskribon de la funkcia rolo de l’papisma kristanaro:

“La 13-an de aŭgusto ni eniris la havenon de Mombassa… kaj la aborigenoj estis al ni malamikaj… Sed kun helpo de Kristo, nia savinto… ni elpelis ilin el la fortikaĵa bastiono kaj pelis ĝis la urbo mem… Pro dia volo nemalmulte de paganuloj falis, kaj de nia flanko ni havas nur du mortigitojn… Ni komencis instali nian ordon kaj prepariĝis al rabado (als wir nur unser ordnung in der stadt geschickt und uns zu plendern gerust hatten)… antaŭe ni starigis sentinelojn kaj gardistojn kaj jam poste komencis rabi kaj ni trovis tiom grandajn riĉaĵojn, ke ĉion ni ne povis eĉ nomi. Eternan gloron al dio, honoron kaj adoron!.. Kaj entute ĉe la kapto de la urbo estis 10 ŝipoj kaj la dekunua venis poste en pliplorinda stato. Tiu ĉi ŝipo havis la nomon “Rafaelo”. Entute la germanaj komercistoj havis tri ŝipojn: “Sankta Hieronimo”, “Sankta Rafaelo” kaj “Sankta Leonhardo” – kaj ĉiuj ili partoprenis ĉiujn ekspediciojn kaj batalojn” (niaj substrekoj – N.B.).
Aŭ jen citaĵo el la notlibro de Hans Mayr, skribita en la portugala lingvo, pri la batalo kontraŭ maŭroj: “La pordoj estis ŝlositaj; oni trabreĉis ilin, sed la tuta palaco montriĝis senhoma… La tuta urbo estis okupita sen iu kontraŭstaro… La franciskanoj starigis krucon kaj la admiralo okupis domon apud tiu ĉi kruco. La tuta ŝipanaro sin donis al rabado (se meteo a roubar) de la komercaĵoj kaj riĉaĵoj de tiu ĉi bonstata urbo”.

La maroj da sango, kiun elverŝis la “plej pacaj” patroj de Romo, estas kolosaj. La papo volas nun enmeti unu pluan multkoloran juvelŝtonon en sian tiaron, trumpetante la kornon kaj alvokante al la nova krucmilito. Sed vane li krias pri la moraleco. La moraleco de la papoj estas monstra. Vane li krias pri scienco. Ĉar la papoj estas sufokistoj de l’scienco. Vane li krias pri la “popoloj”. Ĉar la papoj estas ekzekutistoj de la popoloj. Sur la sojlo de la XX jarcento unu el la proksimaj antaŭuloj de la nuna papo, Pio IX en sia multbruinta encikliko datita la decembron de la j. 1864, decide kontraŭmetis sin kontraŭ la “falsideoj de tiu ĉi jarcento”: li fulmis kaj tondris kontraŭ la leviĝo de l’racio supr la revelacio, li damnis la koncepton, laŭ kiu la supera leĝo estas la volo de la popolo; li asertis, ke la homoj, kiuj sin trovas ekster la paŝistaro, paŝtata de la papo, ne povas esperi pri la “savo”. Li tondre kriis kontraŭ ĉiu demokratio, li montris sin tia nigra superstiĉulo, tia obskurulo, tia reakciulo, tia malantaŭulo, tia ekzekutisto de la penso, racio, scienco, ke eĉ Tierre en ties “Paroladoj pri la roma demando” (“Discours sur la Question Romaine”) diris pri sia “bedaŭro”, pro la apero de la nomita encikliko. Kaj jen nun la dua Pio kuraĝas deklari sin defendanto de la scienco! Ĉu estas malgranda tiu listo da kadavroj, sinjoroj papoj, kiu peze kuŝas sur via konscienco? Ĉu estas malmultenombraj viaj “senpekecaj” deklaraĵoj, enciklikoj, bulaoj, en kiuj vi batalas kontraŭ la “fiero de l’racio” por la “revelacio”, t.e. por la antikvaj fabeloj kaj mitoj, korektitaj kaj suplementitaj de la falsistoj el la papa klientaro? Ni estos kontraŭ vi por la scienco: por la tabelo de multiplikacio kontraŭ la dogmo pri la triunismo, por kemio kontraŭ la dogmo de komunio, por biologio kontraŭ la mitoj pri senpeka koncepto, por darvinismo kontraŭ la babilo pri Eva, kreita el la ripo de Adamo, por agnosko de via malvirteco kontraŭ la dogmo pri via senpekeco, por la vero kontraŭ la trompo de papoj, por la laborista klaso de la tuta mondo kontraŭ la kapitalista sklavigo, kaj kontraŭ la defendanto de tiu ĉi sklavigo – la papo.
Viaj minacoj estas nur sensignifa incitado. La mondhistoria linio de la evoluo kuŝas sur nia flanko.

Treege karaktera estas tiu fakto, ke Pio XI certan tempon moderigis siajn kontraŭbolŝevikajn pasiojn. Tiu ĉi sekreto antaŭ ne tre longe estis malkaŝita de la “civilizita” defensivisto de la germana ĝenerala stabo, fama ĵurnalisto kaj konstanta kunlaboranto de “Berliner Tageblatt”, sinjoro Paul Schäfer.
“La formo de la ortodoks-kristana eklezio – li skribas – estis disbatita de la revolucio de la j. 1917. Ĉu ne venis momento ree kunligi, post la jarmila diseco, la ambaŭ grandajn kristanajn komunumojn, pro tio ke unu el ili, evidente, restis sen gvidado?.. La espero, ke la vojo al la soveta ŝtato estos libera, devas esti konsiderata, kiel baza motivo de la tolerema kaj tolaranta rilato de Pio XI al la bolŝevika reĝimo. Nun tiu ĉi espero, evidente, estas  entombigita, por la tuta tempo, dum kiu ekzistos la soveta ŝtato”.

Jen la origina kaŭzo de la papa ofensivo.

Sed ne sole per tio elĉerpiĝas la kaŭzoj.

La papa potenco en sia evoluo vidis multajn fazojn. Estante organizaĵo feŭda, ĝi kunkreskis kun la komerca kapitalo kaj estis en intima amikeco kun la plej gravaj komercaj firmaoj de la mondo, kiel ekzemple la fama komerca domo de familio Fugger. Ĝi rekte kaj malrekte partoprenis la komerc-piratajn ekspediciojn kaj la katolika sutano, kune kun la katolika krucifikso, akompanis la plej elektitajn buĉistojn kaj senprincipajn kaptranĉistojn de la komerca kapitalo en ties transmaraj aventuroj kaj sangaj entreprenoj. Ĝi kontraŭstaris la Francan revolucion kaj ties reeĥoj, sed Napoleono Bonaparte, ne tro zorginta pri dio, siavole traktis la papon Pion VII, kaptis lin, arestis, devigis subskribi la konkordatojn, laŭ kiuj ĉio akceptis transkapigan aspekton kaj la registaro, plikraĉante la papojn, memstare instalis la episkopojn. La zigzagoj de la historia procedo multfoje influis la sorton de la papoj. Kelkafoje ili trafis en fortajn embarasojn, kaj ekzemple en la jaro 1848 papo Pio IX senhonore fuĝis el sia dieca teritorio. Sed post la revolucia periodo li revenis al siaj penatoj kaj la papa trono ree fariĝis subteno por la tuteŭropa reakcio. Kun la kresko de la laborista movado la papo malkaŝe levis la standardon de la batalo kontraŭ socialismo kaj komunismo, batalo kontraŭ la revolucia laborista movado, meritante ĉiam pli grandan agnoskon flanke de la burĝaro. Jam en la j. 1846 (la ecikliko “Qui pliribus”) Pio IX sin ĵetis kontraŭ la komunistoj, samtempe kun la atako kontraŭ aliaj “sekretaj societoj”. En la encikliko de la j. 1864 (“Quanta cura”) la papo ree deklaras la militon kontraŭ komunismo kaj en la tiel nomata “siilabus’o” damnas ĝin kiel peston. Leono la XIII en la encikliko, datita la 28 de decembro de la j. 1878, kaj speciale dediĉita al la “modernaj idedevojiĝoj”, akre atakas la “socialismon, komunismon kaj nihilismon”, ĉiurimede defendate la propraĵon de la kapitalistoj kaj landsinjoroj. La papismo fariĝas do unu el la bazaj fortoj, kiujn la burĝaro mobilizas kontraŭ la proletaro. Lastatempe la organismo de la katolika eklezio kunkreskis kun la organizaĵoj de la financa kapitalo. Jam antaŭ delonge la papoj havis en siaj manoj bankistajn kontorojn, bienojn, industriajn entreprenojn. Nuntempe eĉ en la luterana Germanio la peza industrio kaj bankoj havas la plej intiman interligon kun Vatikano. En Italio mem la papismo estas unu el la plej grandaj akci-tenantoj de la bankoj kaj sekrete komerce ekspluatas multajn instituciojn, eĉ la kinematografojn. Vatikano bone komprenas, kion ĝi faras. Siatempe ĝi per ĉiuj rimedoj kontraŭis la nacian unuiĝon de Italio kaj estis en la fakta milito kontraŭ la naci-revoluciaj taĉmentoj de Garibaldi. Nuntempe la alianciĝis kun Mussolini, kiu je la gloro de la nacia kontraŭrevolucio estas preta sklavigi la laboristan klason ĝis la rolo de labora bestaro en ne tro bonloĝebla stalo. La unio inter la faŝista partiaĉo, inter tiu reakcia, agresiva, treege kontraŭlaborista, militanta kontraŭrevolucio kaj la vatikana trono estas brila, fajreranta simbolo de tiu fakto, ke la supera pastro kaj ĉefmilitisto de la katolika eklezio fariĝis nuntempe la iniciatinto-ekbruliganto de la monda kontraŭrevolucio.
La standardo de la papo estas standardo de la kapitalisma kontraŭrevolucio, la standardo, simbolanta la subpremadon de la laboristoj kaj proletoj en ĉiuj landoj, standardo de la milito kontraŭ la laboristoj kaj kamparanoj de USSR, standardo de la novaj sangoverŝaj bataloj je la nomo de la kapitalo.

La popoloj de Soveta Unio laŭ novaj metodoj replugas la sesonon de la terglobo. Per kuraĝa mano ili levis la standardon de la granda laboro, granda rekonstruo de la lando. Ili firme decidis sub avangarda iniciato de la proletaro kaj sub gvido de ties partio laŭnove konstrui la teknikon kaj ekonomion, vivmanieron kaj sciencon, krei la novan kaj luman vivon. Ili forĵetis la landsinjorojn kaj kapitalistojn. Ili forĵetis la blankulojn kaj intervenintojn. Ili dispremis la malsaton kaj epidemiojn. Ili iras milite kontraŭ la malnovaj formoj de la ekonomio. Ili plantas novan, socialisman industrion kaj elradike transfaras la vivon de la kamparo. Ili forĵetas de siaj ŝultroj la jugon de la praeternaj superstiĉoj kaj el la sufokigaj ĉeloj de la pseŭdokredo, sorĉado, kuraca diletantismo ili eliras la larĝan vojon de la konstruata nova, socialisma socio, kie ne estos la kapitalistoj, nek ekspluatado, nek papoj, nek pastroj. Ĝuste tial preparas la papoj novan krucmiliton. Ĝuste tial moviĝas la tuta tendaro de la sklavigaj kaj sinjoraj ŝtelistoj, spekulacistoj kaj komercistoj per homa sango.
Sed ĝuste tial kontraŭ la armeoj de la kapitalo kaj de ĝiaj papaj jezuitoj stariĝos ankaŭ la granda armeo da laboristoj ĉiulandaj, la internacia armeo de la defendantoj de l’proleta diktatoreco.

Sed ĝuste tial al la reakcia alvoko de la papo kaj de liaj ĉefepiskopoj, proklamantaj la krucan militiron kontraŭ USSR estos kontraŭstarigita la revolucia alvoko de la ĉiulandaj laboristoj: For la kapitalismon! For la papon kaj ĉiujn liajn ĉefepiskopojn!
� La broŝuro estas eldonita per la zorgoj de Komunista Frakcio de Sovetrespublikara Esperantista Unio. Traduko el la rusa lingvo estas plenumita de SEU-ano 50/212 kaj, laŭ komisio de Lingva Komisiono ĉe SEU, kontrolita de k-do G.Demidjuk (Moskvo). Preslaboro estas plenumita de la presejo “Internacia” en Moskvo.

